ÁRSSKÝRSLA

Yfirlit ársins 2004 fyrir Bóka- og skjalasafn Húnaþings vestra.

Á árinu 2004 hafa ýmsir hlutir gerst í málefnum safnanna. Nýja bókasafnskerfið Gegnir var tekið í notkun í apríl. Vegna þess urðu ýmsar uppákomur sem misjafnlega vel gekk að leysa, en flest er nú komið í lag.

Haldið var námskeið hér fyrir okkur og starfsfólk bókasafnsins á Blönduósi.

Vinnuumhverfi í þessu kerfi er alveg gjörbreytt og getum við nú fylgst  með útlánum frá  degi til dags. (Flestar bækur voru lánaðar 26. júní, alls  134 og 23. des. alls 111 en að meðaltali eru þetta um 50 bækur á dag). Einu sinni í viku kemur listi yfir þá sem komnir eru  í vanskil og er þeim þá send tilkynning, ýmist með sms, tölvupósti eða bréfi.

Nú um áramót voru skráðir tæplega 200 notendur hjá safninu  og hefur þeim fjölgað um u.þ.b. 40 á árinu. Í nóvember var útlán bóka 1 bók á íbúa sveitarfélagsins og í desember varð örlítil aukning.
Ýmislegt hefur verið gert til að vekja athygli á starfi safnsins. Skólabörn komu og sungu, lásu og fóru með ljóð. Eins var með leikskólabörnin. Dagur íslenskrar tungu var haldinn, Bangsadagur einnig og vakti hann mikla athygli, ekki bara hér hjá okkur heldur víðar þar sem við vorum með lifandi Bangsa sem kunni að lesa og spjallaði hann við börnin. Þar var að sjálfsögðu mættur Björn Sigurðsson í Nausti. Á Skjaladaginn settum við upp sýningu um Þjóðhátíðina sem haldin var í Kirkjuhvammi 1974. Voru hér til sýnis ýmsar myndir og greinar. Það sem mesta athygli vakti var kvikmynd sem Björn á Bessastöðum tók og þau á Bessastöðum voru svo góð að lána okkur. Var hún sýnd í Félagsmiðstöðinni.                                                                                                                        Sett var upp sýning á gömlum jólakortum fyrir jólin, fannst fólki mjög gaman að skoða hvernig kortin voru um 1900-1950.  Reynt er að auglýsa alla svona viðburði og alltaf kemur eitthvað af fólki til að taka þátt í þeim.

Á árinu var lokið við að skrá skólabókasöfnin. Smá hreytur eru eftir sem ekki hefur fengist leyfi fyrir að skrá og eru það svokölluð fjölbindaverk, kemst það vonandi í lag fljótlega hjá þeim sem eru að vinna við lagfæringar á forritinu.

Á árinu voru bækurnar sem voru í geymslu í Barnaskóla Staðarhrepps sóttar.  Voru þær skráðar og eru nú um 300 kassar af bókum í geymslu í grunnskólanum.
Safnið fékk á árinu tvær stórar bókagjafir.  Önnur er frá Jóni Rögnvaldssyni. Hann var héðan frá Hvammstanga. Hin er frá erfingjum Benedikts Jakobssonar.  Hann var ættaður frá Horni í Miðfirði. Auk þessara stóru safna hafa komið minni gjafir. Alltaf er fengur að fá svona gjafir því það kemur meira og minna af bókum sem annaðhvort eru ekki til, eða eru úr sér gengnar og hægt er þá að skipta út. Auk þessa kom mikið að ættfræðigögnum sem Benedikt hafði safnað og vöktu þau mikla gleði hjá gestum Skjalasafnsins.

Þegar nýja kerfið var tekið í notkun var gamla tölvan of lítil til að taka þetta nýja forrit svo keypt var ný tölva og prentari.

Guðmundur Jónsson hefur unnið hér á safninu síðan í haust. Hefur hann að mestu leyti séð um afgreiðsluna en safnvörður  verið í skipulagningu, lagfæringum og millisafnalánum sem alltaf eru að aukast.
Í haust var gerður samningur við grunnskólann um að ég sæi um innkaup, frágang og lagfæringar fyrir skólabókasöfnin. Starfsmaður safnsins fer einu sinni í viku fram á Laugarbakka að lána út bækur, raða, fara yfir og sjá um að allt sé í lagi. Til athugunar er hvort auka þurfi þá þjónustu við grunnskólann.
Í haust var byrjað að kaupa dagblöðin og hefur það vakið ánægju hjá fólki. Það kemur og sest niður, fær sér kaffibolla og les. Sérstaklega er það eldra fólkið sem notar þessa þjónustu.

Um skjalasafnið er það að segja að með starfi Guðmundar Jónssonar hefur unnist meiri tími til að flokka og skrá gögn safnsins þannig að nokkuð hefur þokast í þeim málum.

Þó nokkuð hefur borist af gögnum til safnsins. Kemur það yfirleitt í kössum sem mikið verk er að fara í gegnum. Er það mjög gaman, margt bæði fróðlegt og skemmtilegt. Reynt er að gera það eins fljótt og hægt er því þeir sem koma með kassa vilja fá skrá yfir það sem í kössunum er.

Mikið er til af myndum í safninu sem þurfa að komast í varanlega geymslu. Að því var hugað á árinu og núna um jólin gaf Menningarsjóður Sparisjóðs Húnaþings og Stranda safninu peninga fyrir kaupum á tölvu, prentara og skanna. Kemur þessi búnaður til með að nýtast Skjalasafninu í framtíðinni við skráningu mynda og skjala eins og  á að vera.

Að endingu vil ég vekja athygli á því að aukin aðsókn að safninu byggist á að hægt sé að þjónusta gesti þess. 

Meðaltal gesta er rúmlega 100 á viku. Það er mat safnvarðar að einungis starf við afgreiðslu safnanna sé fast að fullu starfi. Leggur safnvörður því áherslu á áframhaldandi ráðningu Guðmundar Jónssonar.
Svo langar safnvörð til að vekja athygli á þeirri miklu umferð sem er um  safnið. Er ekki hægt að nýta það til upplýsingaþjónustu fyrir sveitarfélagið, setja upp auglýsingastand ,eða töflu?  Það er oft spurt hvað sé um að vera og hvort við höfum ekki fundargerðir og svona ýmislegt.

Til gamans og fróðleiks læt ég fylgja hér með útskrift á útlánum frá því að kerfið var tekið í notkun til áramóta.

Með von um gott samstarf  áfram eins og verið hefur.

